
Samarqand viloyati – Oʻrta Osiyoning Markaziy qismida, Turkiston – Oqtov bilan 

Zarafshon tizmalari orasida joylashgan. Zarafshon vodiysining uzunligi 781 km ni tashkil qiladi 

va Oʻzbekiston hududida uning uzunligi 480 km boʻlib, bu qismida 3 ta, yaʼni Samarqand, 

Buxoro, Qorakoʻl vohalari joylashgan. 

Samarqand viloyati shimoldan Gʻubdintogʻ – Oqtogʻ, janubdan Qoratepa – Zirabuloq-

Ziyovuddin kabi uncha baland boʻlmagan togʻlar bilan oʻralgan. Zarafshon vodiysi bu vohada 50 

km gacha kengayib, Navoiy shahridan oʻtgach, vodiy yana torayib boradi. Qiziltepa va Oftobachi 

qirlari bir-biriga juda yaqinlashib, kengligi 8-10 km dan iborat Hazar yoʻlagini hosil qiladi. 

Vohaning yer yuzasi tekis boʻlib, uni Zarafshon daryosi va vaqtincha oqar suvli soylar kesib 

parchalagan, baʼzi yerlarida chuqur jarliklar hosil qilgan. Umuman, Samarqand viloyatining 

hozirgi relyefining shakllanishida Zarafshon daryosining doimiy va vaqtli irmoqlari hamda 

shamol muhim rol oʻynagan. 

Zarafshon vodiysining ustki qismi asosan, toʻrtlamchi davr allyuvial jinslari qoplagan 

uchlamchi davr choʻkindi jinslaridan tarkib topgan. Bu yerda neogen davrigacha dengiz boʻlgan 

va Alp orogenezida vodiy quruqlikka aylangan. Demakki, Samarqand tarixi oʻtmishi va geologo-

morfologik jihatdan shakllanishi nihoyatda qadimgi zaminlardan ekanligi va odamzod bu 

yerlarni paleolit davridan eʼtiboran oʻzlashtirib, madaniyat yaratib kelingan qadimiy 

oʻlkalardan biri ekanligi isbotlangan. 

Samarqand viloyatining qadimgi tarixini arxeologik jihatdan oʻrganishga boʻlgan eʼtibor, 

asosan, XIX asrning 2-yarmidan boshlangan boʻlsa-da, ammo XX asrning 40-60-yillarida bu 

sohada yirik ilmiy kashfiyotlar qilindi. Harakatga tushgan arxeologik ekspeditsiyalarning 

izlanishlari voha paleolit, yaʼni qadimgi tosh davrining oʻrta bosqichidayoq, bundan 100 ming 

yillar ilgari odamzod tomonidan oʻzlashtirilib, oʻz davriga xos yuksak madaniyat yaratganligi va 

bu tarixiy jarayon uzluksiz, peshma-pesh rivojlanishda boʻlganligi masalalari ilmiy jihatdan 

isbotlandi [2.3-5]. 

Vohaning eng qadimgi tarixini arxeologik izlanish yoʻli bilan oʻrganishni dastlab boshlab 

bergan olimlardan biri D.N.Lev boʻlib, uning ilmiy faoliyati esa alloma ustozlar I.Mo’minov, 

Ya.G’ulomov, V.Shishkinlar tomonidan doimiy qoʻllab-quvvatlanib turganligi tufayli qiziqarli 

natijalarga erishildi. D.N.Lev Samarqand davlat universitetida mehnat qilgan yillari (1943-

1969) tarixchi talabalar va aspirantlar ishtirokida vohada keng koʻlamli dala arxeologik qidiruv 

ishlarini amalga oshirib, muhim ilmiy natijalarga erishdi. 

Maʼlumki, 1938 yil Surxondaryoning Boysun togʻida oʻrta paleolitga oid Teshiktosh 

makonining oʻrganilishi fanda katta shov-shuvlarga sazovor boʻlgan edi. Teshiktosh gʻor 

makonining oʻrganilishi Vatanimiz tarixini qariyb 100 ming yillarga chuqurlashtirib 

yuborilganligi bilan ham ahamiyatli edi. Bu ilmiy yangiliklar Zarafshon havzasida arxeologik 

https://doi.org/10.47390/SP1342V3I11Y2023N26

ishlarni yangitdan yoʻlga qoʻyishga ham muhim omil boʻldi. Arxeolog D.N.Lev ibtidoiy davrda 

Boysun togʻida odamzodning tanho yashamaganligini gʻoyaviy jihatdan asoslab, Zarafshon 

vodiysi tarkibidagi Samarqand vohasini arxeologik oʻrganishni maqsad qilib olib, ekspeditsiya 

uyushtirdi va 1947-1964 yillar davomida tosh davrining deyarli barcha taraqqiyot 

bosqichlariga mansub moddiy madaniyat yodgorliklarini topib oʻrgandi, natijada Samarqand 

mintaqasining ibtidoiy davr tarixini ilmiy jihatdan tiklashga erishdi. Jumladan, Omonqoʻton, 

Takalisoy oʻrta paleolit davri yodgorliklarini oʻrganib, Samarqand vohasi bundan 100 ming 

yillar ilgari odamzod tomonidan oʻzlashtirilib kelinganligi va madaniy hayot uzluksiz davom 

etganligi isbotlab berildi.  

1939 yilning martida Samarqand muzeyi arxeologi N.G. Xarlamov tomonidan 

Samarqand makoni ochildi. Makon Samarqand shahri markazida, uncha katta boʻlmagan 

Chashmasiyobnning oʻng sohilida (Zarafshon daryosi irmogʻi) joylashgan. Soyning oqimi 

boʻylab pastroqda platina bilan oʻralgan va shu tarzda makon terrasasimon tumshuqda, sunʼiy 

koʻl sathidan 4-5 metrlar balandlikda joylashgan (Yoshlar koʻli). Yodgorlik topilganidan keyin 

rekognossiyalovchi xarakterdagi qazishmalar oʻtkazilgan. 

Yodgorlikni keyingi tadqiqotlari boshlanib qolgan ikkinchi jahon urushi tufayli toʻxtab 

qoldi. Shu yillarda Oʻzbekistonga SSSR FA, Belorussiya FA va qator Oliy oʻquv yurtlarining 

jamoalari evakuatsiya qilindi. Ular SSSR FA OʻzR Filialining shakllanishiga asos soldilar. 1943 

yilda Leningraddan Samarqandga tosh davri mutaxassisi D.N. Lev evakuasiya qilingan va 

Samarqand makonining uzoq davom etgan tadqiqotlari uning nomi bilan bogʻliqdir. 

Shuningdek uning tomonidan Omon-Qoʻton va Takaliksoy gʻor makonlari ham ochib oʻrganildi. 

Omon-Qoʻton gʻori 1947 yilda ochilgan. Makon Chaqulqulyon togʻlarida dengiz sathidan 

taxminan 1300 m balandlikda, Samarqand shahridan 45 km janubroqda joylashgan. 

Tadqiqotlar 10 yil davom etgan. Omon-Qoʻton gʻori tarix fakulteti talabalarining amaliyoti 

uchun malakaviy tajriba maydoni sifatida foydalanilgan va uning uzoq yillar oʻrganilishi aynan 

shu bilan bogʻliq. Topilmalarning juda katta qismini hayvonlarning suyak qoldiqlari tashkil 

qiladi (barcha topilmalarning 80 %). Gʻorning tosh buyumlari kolleksiyasi 200 tadan ortiqroq 

artefaktlardan iborat. D.N. Lev tosh industriyasining tahlili asosida Omon-Qoʻton Teshik-toshga 

nisbatan ham qadimgiroq davrlar bilan sanalangan va Teshik-tosh uning merosxoʻridir. 

Keyinchalik ushbu nuqtai-nazarni A.P. Okladnikov qoʻllab quvvatlagan [5.144-158]. 

D.N. Lev 1952 yilgi dala tadqiqotlari mavsumida Takalisoy gʻorini ochgan va u 

Samarqanddan 50 km janubiy-sharqda joylashgan. Yodgorlikning madaniy qatlamlaridan 10 

taga yaqin tosh buyumlar va hayvon suyaklari boʻlaklari yigʻib olingan. Takalisoy 

industriyasining tahlili asosida D.N. Lev yodgorlikni soʻnggi muste davri bilan sanaladi [4.21-

28]. N.X. Tashkenbayev va R.X. Sulaymonovlar “Takalisoyning kvarsli industriyasini ishlab 

chiqarish texnologiyasi va tipologiyasiga koʻra Qoʻtirbuloqning quyi qatlamlariga oʻxshashdir” 

deb topishgan [6.68-69]. 

Shu tarixiy jarayon oydinlashtirildiki, Samarqand muzofotining paleolit davrida 

odamzodning yashash va madaniyat yaratish uchun qulay tabiiy ekologik burchaklardan biri 

boʻlganligi, fauna va flora hamda odamzod hayoti uchun boshqa tirikchilik resurslariga 

serobligi boy arxeologik va paleontologik manbalar zamirida isbotlandi. D.N.Lev rahbarligidagi 

SamDU arxeologik ekspeditsiyasi 50-60-yillarda tosh asrining turli bosqichlariga mansub qator 

yodgorliklarni oʻz shogirdlari M.Djuraqulov, Yu.Xolyushkin, Ye.Amarsova, N.Toshkenboyev va 

keyinchalik B.Sayfullayev, N.Xolmatov, O.Ergashevlar ishtirokida oʻrganilib, natijalari yangi 

tahlil va yondashuv asosida fanga kiritildi. Jumladan, Zirabuloq, Ziyovuddin, Qoʻtirbuloq, 

Goʻrdara oʻrta paleolit, Samarqand, Xoʻjamazgil, Siyobcha kabi soʻnggi paleolit makonlari, 

Qoratepa – Sazagʻon togʻi yon bagʻirlaridagi soylar qayirlaridan 30 dan ziyod mezolit va neolit 

davrlariga mansub makon-u manzilgohlar oʻrganilib, voha tarixining birlamchi manbaviy 

asoslari tubdan boyitildi [1.14]. 

Koʻp yillik toʻplangan manbalarning yangi yondashuv asosida oʻrganilishi shu jarayonga 

aniqlik kiritdiki, Samarqand vohasida tosh davrida yaratilgan madaniyat oʻzga yurtlardan kirib 

kelgan emas, balki mamlakatimiz hududida sodir boʻlgan tub, joyli moddiy-madaniy 

taraqqiyotning mahsuli ekanligidan guvohlik beradi. 

Tosh davrida tirikchilik uchun oʻtkir, ixcham mehnat qurollarini ishlab chiqarish xom 

ashyosi muhim hayotiy talablardan biri boʻlgan. Shuning uchun odamlar sifatli chaqmoqtosh 

zaxiralarini qidirish, izlab topish va foydalanishni hayotiy zaruriyat deb tushungan. 

Arxeologlarimiz ibtidoiy odamlar foydalangan sifatli chaqmoqtosh konlarini topib oʻrgandilar. 

Shulardan, Samarqand shahridan 6-7 km sharqroqda joylashgan Choʻponota yassitogʻi 

tepaligidan, Navoiy shahri yaqinidagi Uchtut qishlogʻi atrofidan sifatli chaqmoqtosh konlari 

topilib oʻrganildi [7.12]. Bu konlardan odamzod guruhlari butun tosh asri davomida foydalanib 

kelishganlar. Jumladan, Samarqand soʻnggi paleolit davri (bundan 50-12 ming yillar avval) 

jamoalari, Sazagʻon mezo-neolit (mil. avv. 12-4 ming yillik) jamoalari Choʻponota konidan keng 

foydalanganligi maʼlum boʻldi. Masalan, Samarqand paleolit makonida, Uchtutda 

chaqmoqtoshdan qurol yasash ustaxonalari mavjud boʻlganligi aniqlandi. Kishilar zaruriyatga 

binoan yirik tosh boʻlaklarini manzilgohlariga keltirib, texnik parchalash yoʻli bilan ehtiyojga 

koʻra turli keskir qurollar ishlab chiqqanlar. Tajribali ustalar yosh avlodga oʻz davrining qurol 

yasash texnologiyasini zukkolik bilan oʻrgatishganlar va bu soha doimiy takomillashtirilib 

borilgan. Masalan, qulay tosh parchalaridan bolta, iskana va oʻtkir chiqindilardan yoy oʻqlari, 

teshgich, keskich, parmalovchi kabi asboblar yasashganlar. Mehnat qurollarining 

takomillashuvi tirikchilik talablaridan kelib chiqqan holda rivojlana borgan. Qurol yasash ilgʻor 

texnologiyalari jamoalararo talabga binoan foydalanilgan boʻlib, bu hodisa jamoalar va 

qabilalararo madaniy tajribalarning uygʻunlashuvi va uzluksiz rivojlanishiga muhim omil boʻlib 

xizmat qilgan. 

Samarqand viloyati tosh davri yodgorliklari manbalarini yangi zamonaviy yondashuv 

asosida oʻrganish, bu yerda yashagan odamzod jamoalarining ijtimoiy hayoti, maʼnaviy dunyosi 

haqida ilmiy xulosalar chiqarishga asos boʻldi. Jumladan, odamzod vohani oʻrta paleolit 

davridan boshlab oʻzlashtira borganlar [5.3-8]. Oʻrta paleolit odam guruhlari qon-qardosh 

bosqichida boʻlib, endigina punalua (oʻrtoqlik) oila tizimi shakllanib borayotgan davr bilan 

bogʻliq edi. Bu oila shakli takomillasha borib, soʻnggi paleolit davriga kelganda urugʻdoshlik 

tuzumining ilk davri, yaʼni matriarxat davri boshlanib, kishilar jamoa-jamoa boʻlib, oila onalar 

atrofida shakllana boradi va jamoada onalarning oʻrni yuqori boʻlib, ular oʻz nufuziga ega edilar. 

Bu jarayon muttasil, evolyutsion asosda rivojlanishda boʻlib, bu jamoalarning yashash tarzi 

bilan bogʻliq manfaatlari ona urugʻi jamoa talabiga boʻysundirilgan edi. Ona urugʻ jamoalari 

soʻnggi paleolit davrida ancha takomillashadi va doimiy rivojlanishda boʻlib, ayniqsa, mezo-

neolit davriga kelib, ona boshligʻidagi urugʻchilik jamoalari (matriarxat) gullab-yashnaydi va bu 

jarayon metallning kashf qilinib, hayotga kirib kelish davrigacha davom etadi. Metallurgiyaning 

kashf qilinishi esa ibtidoiy jamoa tuzumining, shu jumladan, matriarxat tuzumiga putur 

yetkazadi va jamiyatning butun ijtimoiy, iqtisodiy va maʼnaviy hayotini larzaga keltirib, ilk 

sinfiy tuzumga asos solinadi. 

Paleolitning soʻnggi bosqichi va mezolit-neolit davrining oxirlariga kelib, kishilik 

turmushida, shu jumladan, voha jamoalari hayotida, uning ijtimoiy, maʼnaviy va madaniy 

turmush tarzida yirik oʻzgarishlar sodir boʻladi, ayrim joylarda oʻzlashtiruvchi terim-

termachilik va ovchilik xoʻjaligidan ishlab chiqarish iqtisodi jarayoniga oʻtish boshlanib, oddiy 

ziroatchilik va chorvachilik xoʻjaliklari yuzaga keladi, kulolchilik, toʻqimachilik kashf qilinadi, 

moddiy neʼmatlar ishlab chiqish boshlanadi, xullaski, sivilizatsiyaning ilk poydevoriga asos 

solinib, odamzod maʼnaviy va madaniy hayotida muayyan tarzda ilgʻor oʻzgarishlar sodir 

boʻladi. Shu boisdan Samarqand vohasi qadimgi jamoalarining qoʻlga kiritgan ijtimoiy, iqtisodiy 

va madaniy yutuqlari insoniyat jamiyati rivojida munosib oʻrniga ega ekanligini alohida qayd 

etish lozim. 

Samarqand davlat universiteti arxeologiya kafedrasi jamoasi tomonidan Oʻrta Zarafshon 

vohasi tosh davri jamoalari moddiy madaniyati tadqiqoti izchillik bilan davom ettirildi. 

Xususan, M.Djurakulov Samarqand makoni tadqiqotini muvaffaqiyatli ravishda davom ettirgan. 

Keyingi yillardagi Qoʻtirbuloq paleolit makoni, Siyobcha va Xoʻjamazgil makonlari tadqiqotida, 

shuningdek, Afrosiyob shaharchasi oʻrnidan, Registon maydonidan, Samarqandga yaqin 

Dargʻom kanalining yonlaridan koʻplab tosh davri jamoalariga tegishli qiziqarli arxeologik 

manbalarning ham qoʻlga kiritilishida Samarqand davlat universitetining arxeologik 

ekspedisiyasi xodimlarining ishtirokini alohida eʼtirof etish maqsadga muvofiq boʻladi. 

1970-1980 yillari ilmiy tadqiqot mavzusiga doirasida amalga oshirgan Oʻrta Zarafshon 

vohasi, xususan, Qoratepa togʻ massivi shimoliy yon bagʻri tosh davri yodgorliklari 

tadqiqotlarining natijalari sermahsul boʻlgan. 

Xususan, Qoratepa togʻ massivi shimoliy yon bagʻri Oʻrta Zarafshon vohasi bilan bogʻliq 

boʻlib, voha bilan parallel holatda taxminan 50 kilometrlar chamasi masofada gʻarb tomon 

choʻzilgan hudud hisoblanadi. Oʻrta Zarafshon vohasi Qoratepa togʻ massivi shimoliy yon 

bagʻrida M.D.Djurakulov rahbarligida SamDU arxeologik ekspedisiyasi xodimlari tomonidan 

tosh davri jamoalari moddiy madaniyatini oʻrganish borasida muhim kashfiyot va yutuqlar 

qoʻlga kiritilgan. Xususan, 1978-1983 yillarda Sazagʻon 2 neolit makoni, 1986-1989 yillar 

maboynida Jangal 1 neolit makoni tadqiq etilgan. [3. 4-7] 

Tadqiqotda kishilik tarixining tosh davriga oid 30 dan ziyod arxeologik obyektlar 

xaritaga olindi. Xususan, Jangal 1, Tepaqul 3 yodgorliklari tadqiqoti davom ettirilib, oʻz 

navbatida Tepaqul 4, 5, Lolab, Olmabuloq, Qorakamar, Ochilgʻor kabi qator yangi yodgorliklar 

kashf etilishiga erishildi (M.D.Djurakulov, N.U.Xolmatov). Tepaqul 3 yodgorligi 1990-1996 

yillari mobaynida, Tepaqul 4 neolit makoni esa 1996-2004 yillarda tadqiq etildi. 2000 yil kuzida 

Sazagʻonsoy va unga qoʻshni boʻlgan soylar yon daralarida arxeologik qidiruv ishlarini amalga 

oshirayotgan paytda Katta Quruqsoy yon darasida Qorakamar gʻor makonini kashf etishga 

erishilgan. 

Sazagʻon, Tepaqul, Jangal qishloqlari atrofida qator neolit davri makonlari qazib 

oʻrganildi va boy arxeologik manbalar toʻplashga erishildi. Bu manbalar bu hududda, umuman, 

Oʻrta Zarafshon havzasida bundan XII, VI-IV ming yillar ilgari yashagan urugʻ-jamoalarining 

turmush-tarzi, xoʻjaligi, madaniy va maʼnaviy hayoti haqida qiziqarli arxeologik maʼlumotlar 

berdi. Arxeologik ashyo-manbalarning guvohlik berishicha, sazagʻonlik urugʻ-jamoalar ilk bor 

oʻtroq dehqonchilikni kashf qilib, oʻzlashtiruvchi xoʻjalikdan ishlab chiqaruvchi xoʻjalikka oʻta 

borib, sivilizatsiya sari intilib yashagan jamoalardan boʻlib chiqdi. 

Bu muzofotdagi makonlardan topilgan ashyolar sazagʻonliklarning Zarafshon havzasida 

dastlab ishlab chiqarish xoʻjaligining tashkil boʻlganligidan guvohlik berib, dastlabki oʻtroq 

dehqonchilikka oʻtish esa ilk sivilizatsiyaning mahsuli sifatida namoyon boʻldi.  

Yuqorida keltirilgan Oʻrta Zarafshon vohasi Qoratepa togʻ massivi shimoliy yon bagʻri 

tosh davri yodgorliklari tadqiqotlari natijasida voha mezo-neolit davri jamoalari moddiy-

madaniyati oʻziga xos xususiyatlari, tarixiy davrlari ijtimoiy tuzumi, jamoalar turmush tarzi, 

xoʻjalik mashgʻulotlari, maʼnaviy madaniyati, oʻzaro qoʻni-qoʻshnichilik madaniy aloqalari, 

madaniyat genezisi masalasida qimmatli maʼlumotlar beruvchi arxeologik ashyolarni qoʻlga 

kiritishga erishildi. Mintaqada nafaqat neolit davri jamoalari, balki mezolit va hatto paleolit 

davri jamoalari ham yashab, oʻziga xos tarixiy taraqqiyotda uzluksiz moddiy madaniyat 

yaratishganligini koʻrsatdi va bu muzofotda tosh davriga oid “mikromadaniy voha”ni ajratish 

imkonini berdi. 

